
Валянцін Собаль (Мінск)

ДАСЛЕДАВАННІ ЗАМКА БЕЛЫ КОВЕЛЬ У СМАЛЯНАХ

Сяло Смаляны знаходзіцца праз 20 км на паўночны захад ад раённага цэнтра
Віцебскай вобласці г.Оршы. Першыя звесткі аб ім адносяцца да 1480 г. [1, с. 68].
Тады Смаляны воляй вялікага князя Казіміра былі перададзены князю Сямёну
Бельскаму. Сваю назву яно атрымала ад слова «смала», якую некалі шмат гналі ў
мясцовых смалакурнях [2, с. 89]. Напачатку XVI ст. вялікі князь Аляксандр пада-
раваў Смаляны сваёй жонцы Алене [3, с. 252]. Потым некаторы час сяло было
ўласнасцю вядомага ваеннага дзеяча Вялікага княства Літоўскага гетмана Кан-
станціна Астрожскага [4, с. 146–147].

З другой паловы XVI ст. гісторыя Смалян звязана з князямі Сангушкамі, якія
належалі да рода Любартавічаў і мелі свае радавыя ўладанні пераважна на Ва-
лыні. Пасля сямейнага разладу ў 1543 г. ковельскі князь Васіль Сангушка праз
каралеўскую ўладу абмяняў свае валынскія маёнткі на сёлы Абольцы, Смаляны і
Свіслацкі замак [5, с. 334–337]. У другой палове XVI ст. маёнтак Смаляны нале-
жаў старасце Аршанскаму князю Андрэю Сангушку. Інвентар 1594 г. узгадвае
дзве царквы — адну новую насупраць двара Смаляны, а другую старую на ры-
начнай плошчы мястэчка [6, с. 463]. Пра наяўнасць замка ў сяле не сказана нічо-
га. Хутчэй за ўсё, ён яшчэ не існаваў.

Будаўніцтва каменнага замка ў Смалянах распачаў сын Андрэя Сангушкі — князь
Сямён Андрэевіч. Дата яго нараджэння дакладна не вызначана, але вядома, што ён
памёр у 1638 г. [7, с. 453]. Менавіта гэты князь, які ў 1626 г. стаў Віцебскім ваяводам,
«замок и дворец под Смольянами, Белый Ковель, великим коштом построил» [8, с. 240].

На працягу XVII ст. замкам паступова валодалі сыны Сямёна Сангушкі —
Ян і Геранім.

Падчас вайны Рэчы Паспалітай з Расіяй 1654–1667 г. Смаляны былі спусто-
шаны, але замак, відаць, пацярпеў мала. У другой палове XVII ст. мястэчка пасту-
пова аднаўляецца. Дакумент 1680 г. узгадвае вуліцы Замкавую і Гайдуцкую, якія
ад замка вядуць да рыначнай плошчы [9, с. 1]. У гэты час на падораным Герані-
мам Сангушкам пляцы дамініканцы будуюць свае касцёл і кляштар.

Замак быў моцна пашкоджаны падчас Паўночнай вайны. Рускія войскі пры
адступленні ў 1708 г. часткова ўзарвалі яго ўмацаванні [10, с. 191–192]. Пасля
вайны замак Белы Ковель быў адноўлены, і да сярэдзіны ХVII ст. ім валодаў князь
Павел-Карл Сангушка.

У канцы XVIII — пачатку XIX ст. замак стаяў, як сведчыць акварэль I.Пешкі
[11, с. 59], у паўразбураным, закінутым стане.

У другой палове XIX ст. Смалянамі валодаў памешчык Сямёнаў. Пры ім сце-
ны замка разбіраліся для продажу цэглы. У апошняй чвэрці XIX ст. Смаляны
перайшлі да новага гаспадара — інжынера В.А.Цітова. Ён не толькі спыніў раз-
бурэнне замка, але нават правёў некаторыя работы па кансервацыі замкавай вежы.

Да нашага часу захаваліся толькі рэшткі адной вежы замка.
Доўгі час помнік не прыцягваў увагі даследчыкаў. Толькі напачатку 70-х г. міну-

лага стагоддзя з’явіўся нарыс Р.В.Баравога [12], прысвечаны Смалянскаму замку.
На падставе архіўных крыніц гісторык прасачыў асноўныя этапы жыцця помніка,
выказаў меркаванні аб часе яго будаўніцтва і планіроўцы, прывёў цікавы інвентар

замка 1742 г. Разам з тым стала зразумела, што без археалагічных даследаванняў
атрымаць канкрэтна-гістарычнае ўяўленне аб помніку немагчыма.

Першыя два разведачныя шурфы на замку распрацавала археолаг В.М.Ляўко
ў 1980 г. Была вызначана таўшчыня слою на замкавым двары і сабраны прадметы
матэрыяльнай культуры XVII ст.

Асноўныя археолага-архітэктурныя даследаванні замка былі праведзены ў
1991–1993 г. экспедыцыяй Беларускага рэстаўрацыйна-праектнага інстытута.
Мэтай раскопак было вызначэнне памераў замка, месцазнаходжанне асобных яго
пабудоў, апісанне канструкцыйных асаблівасцяў і будаўнічай тэхнікі помніка.
Важна было вызначыць час засялення замкавай гары і ўдакладніць пачатак бу-
даўніцтва крэпасці, сістэматызаваць знаходкі і вызначыць іх храналогію.

Задача даследаванняў вызначыла іх методыку. Замкавы пагорак вывучаўся
сістэмай археалагічных траншэй і шурфоў. У асобных выпадках вяліся невялікія
раскопы. Усяго за 1991–1993 г. было выкапана 4 раскопы, 12 траншэй і 23 шурфы
(мал. 1) агульнай плошчай 348 кв. м. Малыя плошчы раскопаў тлумачацца адсут-
насцю працоўнай сілы і слабым фінансаваннем. Таму многія шурфы, траншэі не
даводзіліся да мацерыка. Яны дазвалялі толькі фіксаваць наяўнасць і напрамак
муроў. Перад пачаткам раскопак геадэзістам інстытута М.В.Дзядзюлем былі зроб-
лены геадэзічныя здымкі замкавага пагорка з прывязкай да балтыйскай сістэмы
вышынь. Аказалася, што цяперашні ўзровень паверхні гары, дзе стаяў замак, вы-
шэй дзённай паверхні акаляючага яе поплава р.Дзярноўкі на 3–3,5 м.

Паверхня замкавага пагорка няроўная з прычыны таго, што адны сцены зам-
кавых муроў былі разабраны больш, другія — менш. Самая высокая кропка
(194,07 м) зафіксавана на месцы, дзе стаяў княжацкі палац. Рэшткі муроўкі зам-
кавых пабудоў знаходзяцца адразу пад дзірваном. Падэшва пагорка мае вышыню
189–190 м над узроўнем мора.

У выніку праведзеных раскопак высветлілася, што замак сапраўды мае пра-
макутную форму. Ён быў закладзены на выспе поплава р.Дзярноўкі, якая з’яўля-
ецца правым прытокам Адроўкі. Нізінная забалочаная мясцовасць значна ўзмац-
няла абарончыя магчымасці гэтага прыватнаўласніцкага замка. Аказалася, што
ён меў даволі кампактны і добра прадуманы план. Сваім доўгім бокам замак быў
арыентаваны ўздоўж лініі паўночны ўсход — паўднёвы захад. Удалося вызначыць
яго папярэднія памеры — 52 х 25 м. Агульная плошча замка складала каля
1 250 кв. м, ці 1/8 га. У працэсе раскопак вызначылася месцазнаходжанне асоб-
ных пабудоў замка.

Палац. Рэшткі муроўкі яго сцен выяўлены ў раскопах 1, 2; траншэях 1, 2;
шурфах 1, 11, 13, 15. Ён знаходзіўся ў паўднёвай частцы замка і прымыкаў да
пяціграннай вежы, рэшткі якой захаваліся да нашых часоў. Унутры вежы знаходзі-
лася вітая лесвіца, па якой гаспадары і наведвальнікі замка маглі трапіць на па-
верхі палаца. Частка муроўкі яго сцен адыходзіць ад вежы ў паўднёва-заходнім і
паўднёва-ўсходнім кірунках. Будынак палаца меў не менш, як тры паверхі. Фікса-
цыя вуглоў палаца дазволіла вызначыць яго папярэднія памеры. Яго даўжыня —
22–24 м, шырыня — 12–13 м. Рэшткі муроўкі сцен і ўнутраных перагародак па-
лаца выяўлены ў слоі друза адразу пад дзірваном і гумусам. У месцах раскопак яго
таўшчыня дасягае 1,2 м. Сцены палаца таўшчынёй 1,3–1,6 м абапіраюцца на пад-
мурак, складзены з камянёў розных памераў, якія змацаваны вапнавай рошчынай.

Пад падмуркамі зафіксаваны жоўты дробназярністы мацерыковы пясок з дамеш-
кам чырвонай гліны.

Палац складзены з чырвонай цэглы-пальчаткі памерам 24,5–27 х 11–13 х 5,5–
7 см і камянёў на вапнавай рошчыне. Унутраны аб’ём палаца падзяляўся на асоб-
ныя памяшканні цаглянымі сценамі-перагародкамі таўшчынёй 0,7–1,15 м. У іх
зафіксаваны праёмы шырынёй 0,7–1 м.

Сцены і вуглы палаца звонку былі падпёрты контрфорсамі. Рэшткі іх му-
роўкі зафіксаваны ў шурфах 1, 11 і раскопе 2. Паўднёва-ўсходні вугал палаца быў
умацаваны цагляна-каменным контрфорсам памерам 1,5 х 1,5 м. Каля паўднёвай
яго сцяны захаваліся рэшткі другога контрфорса вышынёй 1,7 м і даўжынёй унізе
3,96 м. Ён меў выгляд ганка з цаглянымі прыступкамі. Ад трэцяга контрфорса, які
быў каля заходняй сцяны палаца, захавалася толькі пяць радоў цаглянай муроўкі.

Каля паўднёва-заходняга вугла палаца (Р-1) у муроўцы сцяны выяўлены,
відаць, дзвярны праём шырынёй 1,2 м. У ім захаваліся рэшткі драўлянай каробкі.
Яе брусы былі замураваны ў тоўшчу сцяны на 0,4 м. Тарцы сцен на праёме заха-
валі рэшткі белага вапнавага тынку. Будынак палаца звонку быў таксама пакры-
ты светла-шэрым тынкам. Ён, як і вежа, быў першапачаткова накрыты пляскатай
дахоўкай, меў падлогу з керамічнай пліткі. У пакоях палаца стаялі печы, выкла-
дзеныя з каляровай і паліхромнай кафлі з манаграмамі князя С.Сангушкі. Вокны
палаца былі зашклёны шыбамі з празрыстага шкла.

Трэба адзначыць, што ў муроўцы як палаца, так і замка сустракаюцца вялі-
капамерная цэгла 29–30 х 14–16 х 7–9 см і хвалістая керамічная дахоўка, якія ха-
рактэрны для XVIII ст. Гэтыя матэрыялы сведчаць аб тым, што замак аднаўляўся
пасля разбурэнняў Паўночнай вайны.

Галерэя выяўлена ў траншэі 3 і шурфе 13 на частцы ўсходняй замкавай сця-
ны. Яе шырыня — 4,2 м. Галерэя з усходу і захаду абмежавана 2 паралельнымі
цаглянымі сценкамі таўшчынёй 0,6 м кожная (мал. 2). Яны маюць вышыню 0,2–
0,6 м (6 радоў цэглы). Адлегласць паміж імі — 3 м. З унутранага боку сценкі па-
крыты тынкам светла-шэрага колеру. Паміж сценкамі на глыбіні 0,9 м выяўлена
глінабітная падлога, на якой захавалася керамічная шасцікутная плітка. Паверхня
яе моцна выцерта нагамі. На падлозе галерэі выяўлены вугалі і кавалкі гарэлага
дрэва. Яны, безумоўна, сведчаць аб тым, што галерэя мела надбудаваны над ёй
драўляны казырок, які згарэў падчас пажару. Галерэя складзена з цэглы-пальчаткі
памерам 26–27,5 х 11,5–12 х 6–8 см, рад тычкоў змяняе рад лажкоў.

У XVIII ст. галерэя была падзелена папярочнымі перагародкамі таўшчынёй
0,3 м на асобныя памяшканні. Перагародкі складзены з вялікапамернай цэглы-
пальчаткі.

Звонку ўсходняй замкавай сцяны зафіксаваны культурны пласт. Яго таўшчы-
ня — 1–1,3 м. Яго стратыграфія простая. Зверху пад слоем дзірвана і гумуса заля-
гае цёмна-шэры слой, змяшаны з друзам. Яго таўшчыня — 0,4–0,7 м. Слой утва-
рыўся падчас разбурэння замка. Ніжэй над пяшчаным мацерыком захаваўся куль-
турны пласт шэрага колеру да 0,3 м таўшчынёй. У ім знойдзены рэшткі будаўнічага
смецця, кавалкі пячной кафлі і жалезны ключ ад навяснога замка XVII ст.

У ходзе раскопак выяўлены таксама рэшткі муроўкі дзвюх вежаў.
Вежа прамакутная ў плане памерам 6,7 х 4,5 м раскапана (р. 3) на паўночна-

ўсходнім вугле замка. Яна добра бачна на вядомай акварэлі I.Пешкі. Вежа трох-

павярховая. Вокны яе другога і трэцяга паверхаў упрыгожаны ляпнымі ўзорамі. У
слоі друза таўшчынёй да 1,6 м над муроўкай вежы знойдзены кавалкі аконных шыб.
З заходняга боку быў уваход у пабудову шырынёй 1 м. У муроўцы вежы, акрамя
камянёў і звычайнай цэглы-пальчаткі, выкарыстана клінкерная цэгла.

На поўдзень ад вежы (ш. 21, тр. 5) на глыбіні 0,3 м зафіксаваны фрагмент
муроўкі ўсходняй сцяны замка. Яна мае цагляна-каменную муроўку таўшчынёй
1,45 м і пакрыта звонку тынкам светла-шэрага колеру.

Другая вежа, круглая ў плане, выяўлена пасярэдзіне ўсходняй сцяны замка
(тр. 4, ш. 17) з яе вонкавага боку. Муроўка вежы залягае на глыбіні 0,3–0,6 м і мае
цагляна-бутавы характар. Цэгла і камяні змацаваны вапнавай рошчынай. Вонка-
вы дыяметр вежы — 5 м (мал. 2), унутраны — 2,3 м. Яе вышыня — 1,2 м, таў-
шчыня сцяны — 1,35 м. Цагліны ў муроўцы пакладзены ў тычковым парадку.
Вежа мае перавязку з муроўкай замкавай сцяны, што сведчыць аб адначаснасці іх
будаўніцтва. Унутры яна запоўнена друзам. На глыбіні 1,45 м ад паверхні зямлі
зафіксаваны рэшткі падлогі. Тут знойдзены кавалкі керамічнай пліткі і пляскатай
дахоўкі XVII ст. На ўзроўні падлогі выяўлены шматлікія вугалі і гарэлае дрэва.
Вежа загінула падчас пажару. Страпілы яе даху разам з дахоўкай абваліліся ўніз.
Прасочаны культурны пласт, які з усходу прылягае да муроўкі вежы. Яго таўшчы-
ня — 1,1 м. Пад дзірваном да глыбіні 0,6 м залягае слой друза, які ўтварыўся пры
разбурэнні замка і вежы. Ніжэй да адзнакі 0,8–0,9 м выяўлены шэры культурны
пласт з фрагментамі керамічнага посуду XVII ст. Ён утварыўся за час існавання
замка. Пад ім на глыбіні ад 0,9 да 1,1 м зафіксаваны слой з рэшткамі будаўнічага
смецця. Ён адклаўся пры будаўніцтве замка ў пачатку XVII ст.

Некалькі шурфоў (ш. 9, 18, 20, 23) былі распрацаваны ў паўночнай частцы
замка. Гэта рабілася з мэтай зафіксаваць муроўку паўночнай сцяны замка і выз-
начыць наяўнасць вуглавой вежы. З прычыны малых памераў шурфоў удалося
зафіксаваць толькі трасу паўночнай сцяны замка і яе таўшчыню. Сцяна складзена
з цэглы-пальчаткі з дадаткам камянёў. Яе таўшчыня — 1,45–1,6 м. Адкапана на
вышыню да 1 м. У муроўцы сцяны (ш. 18) зафіксаваны праход шырынёй 0,7 м з
трыма прыступкамі, якія вядуць, верагодна, у падвал. Інвентар замка 1742 г. свед-
чыць аб наяўнасці ў гэтым месцы падвала пад гаспадарчым корпусам. На ўзроўні
першай прыступкі ў сцяне праёма захаваўся паз для мацавання дзвярной каробкі.
Аб наяўнасці вежы на паўночна-заходнім вугле замка гаварыць цяжка з прычыны
невялікай раскапанай плошчы.

На поўнач ад паўночнай сцяны замка была зроблена спроба знайсці яго ўяз-

дную браму. Менавіта з гэтага боку да замка вядзе насып у выглядзе старой уздзір-
ванелай грэблі. Тут былі распрацаваны шурфы 7–9 і траншэя 7. У іх на глыбіні
0,45–0,75 м знойдзены рэшткі цагляна-каменнай сцяны таўшчынёй 0,5 м. Яе вы-
шыня — 0,5 м. На паўночны ўсход ад сцяны на глыбіні 0,95 м выяўлена цагляная
вымастка шырынёй 0,5 м. Яна на працягу 3 м зафіксавана з процілеглага ад сця-
ны боку. На яе паверхні выяўлена вапнавая рошчына, кавалкі дахоўкі і пячной
кафлі XVII ст.

У траншэі на глыбіні 0,2–0,5 м выяўлена муроўка 2 цагляных слупоў вышы-
нёй 0,4 і 0,7 м. Слупы захоўваюць рэшткі тынку светла-шэрага колеру. Яны абапі-
раюцца на больш шырокія цагляна-каменныя падушкі. Шырыня паміж слупамі —
4 м. Магчыма, гэта і была замкавая брама, што паказана на малюнку І.Пешкі.

Стратыграфія слою ў траншэі выглядае наступным чынам. Пад слоем дзірва-
на і спрасаванай гліны на глыбіні 0,6—0,7 м залягае слой цаглянага друза і пажа-
рышча таўшчынёй да 0,15 м. Ён утварыўся падчас разбурэння і пажару замка. На
ўзроўні верха падушак (0,7–0,8 м) зафіксаваны слой будаўнічага смецця, які ад-
клаўся падчас будаўніцтва замка.

На ўсход ад замка на поплаве ўдалося выявіць (ш. 22) рэшткі цаглянай ага-

роджы. Цэгла ў шурфе моцна адсырэла і распаўзлася, але тоўшча сцяны прасоч-
ваецца на 0,5–0,6 м. Яна пабудавана ў XVIII ст. Пад сцяной захаваўся цёмна-шэры
культурны пласт са знаходкамі XVII ст. Яго таўшчыня не перавышае 0,3 м. Жоў-
ты мацерыковы пясок зафіксаваны на глыбіні 1,2 м.

Вежападобная цагляна-каменная пабудова выяўлена пры распрацоўцы тран-
шэй 8–12 (мал. 1). Яна мела амаль квадратную ў плане форму памерам 7,9 х 7,15 м.
Несумненна, гэта тая самая пабудова, што відаць на акварэлі І.Пешкі на заднім
плане ў цэнтры замка. Сцены пабудовы мелі таўшчыню 0,9–1 м і былі пакрыты з
абодвух бакоў светла-шэрым тынкам. Іх муроўка мае перавязку з замкавай сцяной
і складзена ў аднолькавай будаўнічай тэхніцы. На дзвюх сценах пабудовы з унут-
ранага боку выяўлены па дзве нішы. Яны мелі шырыню да 1,5 м і былі заглыбле-
ны ў муроўку сцяны на 0,4–0,5 м. Уваход у пабудову быў з боку замкавага двара
праз паўночна-заходнюю сцяну. У ёй зафіксаваны праход шырынёй 2,5—2,7 м.
Муроўка сцен збудавання мае вышыню 0,3–0,65 м. У шурфе, які быў закладзены
звонку паўночнага вугла пабудовы, вышыня сцяны над мацерыком дасягала 1,5 м.
Узровень падлогі не быў зафіксаваны. Дах пабудовы быў накрыты керамічнай
дахоўкай. Яе рэшткі разам з кавалкамі аконных шыб, пячной кафлі XVII ст. зной-
дзены ў слоі друза.

Храм-хрысцільня (баптыстэрый) быў выяўлены каля палаца і ўсходняй сця-
ны замка (мал. 2). Помнік быў раскапаны часткова. У раскопе памерам 8 х 8 м
былі расчышчаны на глыбіні 0,7–1,1 м трохгранная апсіда і частка бакавых сцен.
Хрысцільня, відаць, была драўляная. Ад яе захаваўся падмурак вышынёй 0,3–
0,4 м, які складзены з трох-чатырох радоў цэглы-пальчаткі. Цэгла памерам 30–
32 х 14–16 х 7–8,5 см змацавана вапнавай рошчынай. Падмурак мае таўшчыню
0,3—0,4 м і пакоіцца на слоі суглінка светла-шэрага колеру. Апсіда святыні ары-
ентавана на захад. Храм у раскопе расчышчаны на даўжыню 4,2 м. Яго шыры-
ня — 5 м. Унутры пабудовы выяўлена купель у выглядзе трохпялёсткавага кры-
жа (мал. 3б). Яна змуравана з 2 радоў чырвонай цэглы-пальчаткі. Дно купелі
заліта слоем вапнавай рошчыны. З паўднёвага боку купель мае канал, па якому
вада праз падмурак выводзілася за межы хрысцільні. Дно канала мае паніжэнне
(3 см) у паўднёвым кірунку. Яго шырыня — 11–13 см, вышыня — 8 см. Бапты-
стэрый праіснаваў нядоўга. Яго падмурак перакрыты культурным слоем XVII ст.
таўшчынёй 10–12 см. Зверху над ім залягае слой друза, які ўтварыўся пры раз-
бурэнні палаца і замка. У ім знойдзены фрагменты пячной кафлі, дахоўкі, пліткі
падлогі, жалезных прадметаў XVII ст.

Асаблівую цікавасць выклікае знаходка бронзавага крыжа-энкалпіёна XVII ст.
з выявай распятага Хрыста ў цэнтры і іншых святых. Іх абліччы змешчаны ў
авальных рамках на канцах абодвух бакоў крыжа (мал. 5:16). Вышыня крыжа —
7,5 см, шырыня — 5 см. Ён знойдзены каля храма.

Падчас археалагічна-архітэктурных даследаванняў была сабрана калекцыя
прадметаў матэрыяльнай культуры, усяго 2 656 адзінак. Усе знойдзеныя рэчы да-
туюцца XVII–XVIII cт. Пераважная большасць з іх — керамічныя вырабы. Кера-
мічная частка калекцыі складаецца з бытавога посуду, пячной кафлі і будаўнічых
матэрыялаў.

Калекцыя посуду ўключае паліваныя і непаліваныя вырабы. Кухонныя гаршчкі
для гатавання ежы звычайна не пакрываліся палівай. Яны былі сфармаваны з
чырвонай гліны на нажным ганчарным крузе. Сасуды мелі пукатае тулава і невы-
сокае венца, адагнутае вонкі (мал. 6:1–5). Гаршчкі з такой прафіліроўкай вядомы
ў матэрыялах з раскопак Оршы і Віцебска [13]. Некаторыя з начынняў упрыгожа-
ны геаметрычным узорам у выглядзе хвалістай лініі. Дыяметр венцаў сасудаў ва-
гаецца ад 10 да 25 см, часцей сустракаюцца вырабы з дыяметрам 15–17 см. Такі
самы дыяметр маюць і накрыўкі гаршчкоў (мал. 6:6).

Сярод зялёнапаліванага посуду знойдзены фрагменты місак, кубкаў, ры-
нак і талерак. Асобы княжацкай сям’і карысталіся фаянсавым і маёлікавым
посудам, які вырабляўся ў гэты час на Беларусі [14, с. 34]. Яго рэшткі знойдзе-
ны пры раскопках замка.

Будаўнічыя матэрыялы, акрамя цэглы, прадстаўлены пліткай падлогі і да-
хоўкай. Падлога ў княжацкім палацы і замкавых пабудовах насцілалася з керамі-
чнай пліткі і цэглы.

Гліняная плітка XVII ст. знойдзена двух тыпаў — квадратная (12 х 12; 13 х 13 см)
і шасцікутная. Такія самыя памеры мела плітка падлогі і з раскопак Гродзенскага
замка [15, с. 56]. Шасцікутная мае два варыянты — у выглядзе выцягнутага і звы-
чайнага шасцікутніка (мал. 6:7,8). Падобныя па форме і памерах пліткі знойдзе-
ны пры раскопках Гродзенскага і Мірскага замкаў [16, с. 121]. На адным фрагмен-
це пліткі захаваўся адбітак лапы сабакі (мал. 6:8), што сведчыць аб мясцовай яе
вытворчасці. Сярод сабраных узораў пліткі ёсць тэракотавыя, жоўта-зялёныя і
белапаліваныя вырабы. Таўшчыня пліткі — 3–5 см. Каля храма была знойдзена
квадратная плітка, зробленая з шэрага сланцу. Яе памеры — 24,5 х 24 см.

Дахі палаца і іншых збудаванняў былі накрыты ў XVII ст. пляскатай дахоўкай
(мал. 6:10,11), а пасля рамонту ў XVIII ст. — хвалістай, ці так званай «галандскай».

Відаць, некаторыя пабудовы замка дэкарыраваліся белапаліванай цэглай-паль-
чаткай. Адна з іх знойдзена пры раскопках.

Памяшканні палаца і іншых замкавых корпусаў абаграваліся кафельнымі
печамі. Падчас раскопак сабрана больш за 1,5 тыс. фрагментаў кафлі. З іх пашан-
цавала скласці некалькі цэлых плітак.

У зборы ёсць кавалкі гаршкападобнай кафлі пачатку XVII ст. з круглым і
чатырохпялёсткавым вусцем. Аналагі вядомы з раскопак Віцебска [17, с. 64].

Большасць кафлі датуецца першай чвэрцю XVII ст. Па характары апрацоўкі вон-
кавай пласціны кафля падзяляецца на тэракотавую, зялёнапаліваную і паліхромную.
На некаторых паліхромных узорах выяўлена спалучэнне 4–5 колераў палівы.

Печы мелі складанапрафіляваную форму, якая дасягалася выкарыстаннем
розных тыпаў кафлі: сцянной, гзымсавай, кутняй, кафлі-каронкі, кафлі-дахоўкі,
кафлі-перамычкі. Найбольш распаўсюджана сцянная кафля. Менавіта з яе выкла-
даўся асноўны аб’ём печы. Вонкавая пласціна такой кафлі мела альбо квадратную
форму 20,5 х 19 см; 19,5 х 20 см, альбо прамакутную 35 х 28 см; 35 х 26 см;



– 368 –

b +?-6S- q.! +<

25 х 20 см. Паверхня кафлі ўпрыгожана самымі разнастайнымі ўзорамі. Гэта і
геаметрычна-раслінныя ўзоры (мал. 9:1—2), і геральдычныя матывы з манагра-
май, гербам С.Сангушкі і датамі 1620 і 1622 г. (мал. 8:1—2). Ёсць кафля з выявай
«Пагоні» (мал. 8; 4). Шмат кавалкаў сцянной кафлі ўпрыгожаны надпісамі на ла-
цінскай мове, якія пералічваюць пасады князя С.Сангушкі і яго жонкі.

Гзымсавая кафля падзяляе печ на ярусы і мае складанапрафіляваную па-
верхню вонкавай пласціны (мал. 8:8). Яе памеры: 20 х 15; 20,5 х 16,5 см. Яна
ўпрыгожана расліннымі ўзорамі (мал. 9:6 ) часам у спалучэнні з рэлігійнымі
матывамі (мал. 8:3 ).

Прамежкі паміж радамі кафлі закладаліся кафляй-перамычкай. Пры раскоп-
ках вежападобнага корпуса знойдзены тры цэлыя белапаліваныя перамычкі
(мал. 8:5—7) памерам 16 х 3; 15 х 3,5 см і даўжынёй румпы 10–11 см. Лацінскі
надпіс на іх сведчыць, што Сямён Сангушка з’яўляецца ваяводам Віцебска.

Знойдзена таксама некалькі фрагментаў кафлі-дахоўкі, аздобленай узорам у
выглядзе рыбінай лускі, пакрытай зялёнай палівай. Ёй накрываўся верх печаў.
Падобная кафля знойдзена і пры раскопках Магілёва і Мсціслава [18, с. 141].

Металічных вырабаў XVII–XVIII ст. сабрана ўсяго 64 адзінкі. Сярод іх трап-
ляюцца ключы ад навясных замкоў (мал. 5:7,8), трохкутны корпус замка, дэталі
накладнога замка з клямкай (мал. 5:13). Знойдзены два кухонныя нажы. Адзін з іх
меў драўляную на заклёпках ручку (мал. 5:2), другі, відаць, трубчатую касцяную.
Да панцыра належала сталёвая пласціна (мал. 5:12). Адзінкавымі знаходкамі з’яў-
ляюцца серп, трохшыпная абутковая падкоўка, спрашка ад рэменя. З каляровага
накшталт срэбра металу зроблена пласціна з адтулінай (мал. 5:14). Яна ўпрыго-
жана геаметрычным узорам і нагадвае шыйную грыўню. Пры даследаванні пала-
ца знойдзены кавалкі алавяных абойміц для аконных шыб. Фрагмент жалезнага
каромысла належаў шалям (мал. 5:10).

Шкляныя знаходкі (112 фр.) прадстаўлены кавалкамі аконных шыб (мал. 7:2)
і посуду. Са шкла зялёнага колеру былі зроблены келіхі (мал. 7:3) і шкляніцы
(мал. 7:7). Для захоўвання напояў выкарыстоўваліся папулярныя ў XVII ст. квар-
ты (мал. 7:1) і бутэлькі. Сценкі і прыдонная частка шкляніц упрыгожаны наклад-
нымі стужкамі (мал. 7:4,5). Такі дэкор быў шырока распаўсюджаны ў шклароб-
стве Беларусі [19, с. 41].

Такім чынам, прыватнаўласніцкі замак князёў Сангушкаў быў пабудаваны
ў другім дзесяцігоддзі XVII ст. на абсалютна неабжытым месцы. У 1620 г. ён
ужо быў пабудаваны. Замак уяўляў палацава-замкавы комплекс, які ўзводзіўся
па добра прадуманаму архітэктурнаму плану. Малыя памеры далі падставы су-
часнікам называць яго Малым Ковелем. Другая яго назва — Белы Ковель, так-
сама невыпадковая. Раскопкі паказалі, што палац, вежы, сцены, брама і іншыя
замкавыя муры былі пакрыты тынкам светла-шэрага колеру, а ў інтэр’ерах
стаялі печы з белай кафлі, былі пакоі з падлогай, выкладзенай белапаліванай
керамічнай пліткай. У ходзе раскопак было даследавана трохі больш за 25 %
плошчы гэтага цікавага архітэктурна-археалагічнага помніка. Засталіся нявы-
светленымі да канца планіроўка ўсяго комплексу, месцазнаходжанне яго асоб-
ных пабудоў. Неабходна далей вывучаць унутраную планіроўку палаца. Гэта і
ёсць справай новых даследаванняў.

Мал. 1. План-схема размяшчэння месц раскопак на замку

Мал. 2. План замка па матэрыялах археалагічных раскопак 1991–1993 г.

Мал. 3. Смаляны, замак XVII ст.: А — вежападобная пабудова;
Б — план раскопу 4 з храмам

Мал. 5. Смаляны, замак. Металічныя вырабы  XVII ст.

Мал. 6. Смаляны, замак. Керамічныя вырабы  XVII ст.: 1–5 — гаршчкі;
6 — накрыўка; 7–9 — плітка падлогі; 10–11 — пляскатая дахоўка

Мал. 7. Смаляны, замак. Шкляныя вырабы  XVII ст.

Мал. 8. Смаляны, замак. Пячная кафля XVII ст.: 1–2 — геральдычная;
3–8 — гзымсавая; 4 — з «Пагоняй»; 5–7 — кафля-перамычка

Мал. 9. Смаляны, замак. Пячная кафля XVII–XVIII ст.


